
Reykjavik.um skipun rannsóknarnefndar vegna kaupa á Sjálfstæðishúsinu

Flm.: Magnús Kjartansson, Geir Gunnarsson.

Neðri deild ályktar að skipa nefnd samkvæmt ákvæðum 39. gr. stjórnarskrár-
innar til þess að rannsaka kaup Landssíma Íslands á Sjálfstæðishúsinu í Reykja-
vík. Nefndin skal skipuð fjórum innandeildarþingmönnum, tilnefndum af þing-
flokkunum. Skal nefndin hafa rétt til að heimta skýrslur, munnlegar og bréf-
legar, bæði af embættismönnum, og einstökum mönnum. Að rannsókn lokinni skal
nefndin birta greinargerð um niðurstöður sínar.

Greinargerð.
Kaup Landssíma Íslands á Sjálfstæðishúsinu í Reykjavík og lóð þess fyrir

16 milljónir króna hafa sætt mikilli gagnrýni. Hafa menn dregið í efa, að þessi
viðskipti séu í samræmi við framtíðarhagsmuni Landssímans, auk þess sem verðið
hefur verið talið miklum mun hærra en eðlilegt sé. Mestri gagnrýni hefur það þó
sætt, að menn hafa átt erfitt með að gera mun á kaupanda og seljanda i þessum
viðskiptum, annars vegar póst- og símamálaráðherra og öðrum ráðherrum Sjálf-
stæðisflokksins, hins vegar helztu stjórnmálaleiðtogum sama flokks. Hafa þessi
viðskipti ýtt mjög undir þá gagnrýni, að stjórnmálaflokkum og valdamönnum
hætti við að misnota aðstöðu sína, svo að ekki samrýmist hagsmunum almennings.
Er það augljós skylda Alþingis að rannsaka, hvort slík gagnrýni sé á rökum reist,
og ætti að vera mönnum jafnmikið kappsmál, hvort sem þeir telja, að kaupin á
Sjálfstæðishúsinu séu eðlileg eða annarleg.

Gerð verður nánari grein fyrir tillögunni í framsöguræðu.


